
ከኢትዮጵያ ኤሌክትሪክ ኃይል 
ጋር በመተባበር በየሳምንቱ የሚታተም 

ኤሌክትሪክ-መስዕበ ኢንቨስትመንት 
ኢያሱ መሰለ 

ኤሌክትሪክ በአንድ ሀገር እድገት ላይ የሚኖረው 

አስተዋፅዖ በብዙ መልኩ ሊመነዘር የሚችል ነው። ለአብነት 

ያህል የቴሌ ኮም፣ የባንክ፣ የኢንዱስትሪ፣ የሆስፒታል፣ 

የንግድ እና ሌሎች አገልግሎቶችን አሁን ከደረስንበት 

እድገት አንጻር ያለኤሌክትሪክ ኃይል እናከናውናቸው 

ብንል የማይታሰብ ይሆናል። አሁን አሁን የትራንስፖርት 

አገልግሎት የሚሰጡ ተሽከርካሪዎችም ጭምር ከነዳጅ 

ወደ ኤሌክትሪክ ኃይል እየተሸጋገሩ የመጡበት ሁኔታ 

አለ። ዓለም እየዘመነች በመጣች ቁጥር የኤሌክትሪክ 

አስፈላጊነትም በዚያው ልክ እያደገ መጥቷል። ኢትዮጵያም 

ከተለያዩ አማራጮች ኃይል በማምረት ላይ የተጠመደችው 

የመጪው ዘመን እድገቷ ያለ በቂ የኤሌክትሪክ ኃይል 

አቅርቦት ሊሰምር እንደማይችል በማመኗ ነው። 

የዛሬ አሥር እና አስራ አምስት ዓመት የነበረው 

የኃይል አቅርቦት አቅማችን ከአሁኑ በግማሽ ያነሰ ነበር። 

ያኔ የነበረውን አጠቃላይ የሀገሪቱን የኃይል አቅርቦት 

አሁን ላይ በእጥፍ ማሳደግ በመቻሉ በኤሌክትሪክ ችግር 

ምክንያት ይስተጓጎሉ የነበሩ አብዛኛዎቹ አገልግሎቶች 

ዛሬ ላይ እልባት አግኝተዋል፤ የኢንዱስትሪዎቻችን 

ምርታማነትም ጨምሯል፤ አዳዲስ መንደሮችና ከተሞችም 

በመብራት ደምቀዋል። 

በዛሬው ዝግጅታችን ለቦቆጂ ከተማ ኢንቨስትመንትና 

ለአካባቢው ማኅበረሰብ ጥቅም አስፈላጊ ነው ተብሎ 

በመገንባት ላይ ስላለው የኃይል ማከፋፈያ ጣቢያ 

የምናስነብባችሁ ይሆናል። 

በቆጂና አካባቢው ዓለም አቀፍ እውቅና ያላቸው 

አትሌቶች የሚፈልቁበት እንዲሁም ምርታማ አርሶአደሮች 

የሚገኙበት እንደመሆኑ ጠንካራ ኢኮኖሚ ይፈስበታል። 

እየተገነባ ያለው ማከፋፋያ ጣቢያም የግብርና ምርቶችን 

ወደ ፋብሪካ በማስገባት አርሶአደሮች እሴት ጨምረው 

እንዲሸጡ የሚያስችል ነው። አካባቢያቸው ላይ ኢንቨስት 

ማድረግ የሚፈልጉ አትሌቶችንና ባለሃብቶችንም የሚያነቃቃ 

ነው። 

የበቆጂ ከተማ ከንቲባ ወይዘሮ ብርሃኔ ነገሠ በከተማዋ 

እየተገነባ ያለው ማከፋፋያ ጣቢያ ለኢንቨስትመንትና 

ለአካባቢው እድገት የሚኖረውን አስተዋፅዖ እንዲህ 

ያስረዳሉ። በቆጂ ከተማ በአርሲ ዞን የምትገኝ ከአዲስ 

አበባ ከተማ በስተደቡብ በ231 ኪሎሜትር እንዲሁም ከዞኑ 

ዋና ከተማ አሰላ በስተደቡብ በ56 ኪሎሜትር ርቀት ላይ 

የምትገኝ ነች። ለመኖር ምቹ የአየር ፀባይ ያላትና በግብርና 

ዘርፍ ምርታማ ናቸው ከሚባሉ ቀጣናዎች አንዷ ነች። 

በተለይም ስንዴ፣ ገብስ፣ ባቄላ፣አተርና ሌሎችም በሰፊው 

የሚመረትባት፣ በእንስሳት ሀብትና በእንስሳት ተዋፅዖም 

የበለጸገች፣ ከቅርብ ጊዜ ወዲህ የክላስተር እርሻን ተግባራዊ 

በማድረግ ሜካናይዝድ እርሻን የሚጠቀሙ አርሶ አደሮች 

ብቅ ብቅ ማለት የጀመሩባት፣ የተለያዩ ብሔር ብሔረሰቦች 

በአንድነት የሚኖሩባት የሠላምና የፍቅር ተምሳሌት ነች፤ 

በቆጂ የአትሌቶች መፍለቂያ መሆኗን ተከትሎ በኢትዮጵያም 

ይሁን በዓለም አቀፍ ደረጃ ሥሟ ይጠቀሳል። 

እንደነ ቀነኒሳ በቀለ፣ ደራርቱ ቱሉ፣ ታሪኩ በቀለ፣ ጥሩነሽ 

ዲባባ፣ እጅጋየሁ ዲባባ፣ ገንዘቤ ዲባባ፣ ለሜቻ ግርማ እና 

ሌሎችም በዓለም አደባባይ በአትሌቲክሱ ዘርፍ የኢትዮጵያን 

ሰንደቅ ከፍ ያደረጉ ልጆችን ያፈራች ነች። 

ይሁንና ይላሉ ከንቲባዋ፤ ከተማዋ ስመጥር የመሆኗን 

ያህል በልማትና በመሠረተ ልማት ግንባታ እንደስሟ 

ሳትበለፅግ የኖረች፤ የምታመነጨውን ኢኮኖሚ የሚመጥን 

ኢንቨስትመንት የማይታይባት ነበረች። ለዚህም አንዱ 

ምክንያት የኤሌክትሪክ አቅርቦት ችግር እንደነበር ወይዘሮ 

ብርሃኔ ያስረዳሉ። 

አሁን በቆጂ እንደስሟ ለመበልፀግ አይኗን የገለጠችበት 

ሰዓት ላይ ትገኛለች። የአካባቢው ተወላጆችና ሌሎች 

ባለሀብቶችም ወደ ከተማዋ እየመጡ ኢንቨስት በማድረግ ላይ 

ይገኛሉ። በኢንቨስትመንት ሥራ ውስጥ ከሚያስፈልጉ መሠረተ 

ልማቶች አንዱ በቂ የኃይል አቅርቦት መኖር እንደሆነ የተናገሩት 

ከንቲባዋ የኢትዮጵያ ኤሌክትሪክ ኃይል በከተማዋ እያስገነባ 

ያለው ማከፋፈያ ጣቢያ በተለይም ኢንዱስትሪዎችን ለመመገብ 

የሚያስችል ትልቅ አቅም እንደሆነ ይገልጻሉ። ፕሮጀክቱ 

ከተጀመረ ገና አንድ ዓመት እንዳስቆጠረ የሚናገሩት ወይዘሮ 

ብርሃኔ ሥራው በጥሩ ሁኔታ እየተፋጠነ በመሆኑ የበቆጂ ከተማ 

የኤሌክትሪክ ፍላጎት ተሟልቶ ባለሃብቶች በሙሉ አቅማቸው 

ወደ ልማት የሚገቡበት ጊዜ ሩቅ እንደማይሆን ያስረዳሉ። 

በአሁኑ ሰዓት በአካባቢው በከተማና በገጠር የሚንቀሳቀሱ 

አነስተኛ አምራቾች ወደ መካከለኛ ባለሀብትነት የመሸጋገር 

አቅም እየፈጠሩ እንደሚገኙና ባለሃብቶችም ኢንቨስት 

ለማድረግ ቦታ ወስደው እየሠሩ እንዳሉ፤ ሌሎችም የቦታ ጥያቄ 

እያቀረቡ ስለመሆኑ ጠቅሰዋል። ስለሆነም የኃይል ማከፋፈያ 

ጣቢያው መገንባት ለቦቆጂና አካባቢው ኢንቨስትመንት 

እድገት ከፍተኛ እገዛ እንደሚያደርግ ከንቲባዋ ተናግረዋል። 

የኤሌክትሪክ መሠረተ ልማት መሟላቱን ተከትሎ 

እያደገ የሚሄደው ኢንቨስትመንት ለበርካታ ሰዎች የሥራ 

ዕድል የሚፈጠር ፣ የከተማዋን የታክስ ገቢ የሚያሳድግ እና 

የአካባቢውን ገጽታ የሚቀይር እንደሆነ ተናግረዋል። በቆጂ 

እስከ አሁን ድረስ እንደስሟ ፈጣን እድገት አላስመዘገበችም 

ያሉት ከንቲባዋ የኃይል አቅርቦት ችግሯ ከተፈታላት በኋላ ግን 

በማይቋረጥ የእድገት ጉዞ ትገሰግሳለች የሚል ተስፋ እንዳላቸው 

ገልጸዋል። 

ኢንቨስተሮች በአንድ አካባቢ ሥራ ለመጀመር ሲያስቡ 

የሚያነሷቸው የመሠረተ ልማት ጥያቄዎች ሁሉ በበቆጂ ከተማ 

ተሟልተው ይገኛሉ ያሉት ወይዘሮ ብርሃኔ ሕዝቡም የልማት 

 

 

 

 

 

 

 

 

 

 

 

ወይዘሮ ብርሃኔ ነገሠ 

ረሃብና የመለወጥ ጉጉት እንዳለው ጠቅሰዋል። በሀገር 

ውስጥና በውጭ ያሉ የአካባቢው ተወላጆችና ባለሃብቶች 

በከተማዋ ኢንቨስት ቢያደርጉ ምንም አይነት የመልካም 

አስተዳደር ችግር እንደማይገጥማቸው ይልቁንም 

አመራሩ እገዛና ድጋፍ እንደሚያደርግላቸው፣ ሕዝቡም 

እንደሚተባበራቸው ይገልጻሉ። በበቆጂ ከተማ መጥተው 

ኢንቨስት የሚያደርጉ ባለሃብቶች ውጤታማ የመሆናቸው 

ጉዳይ ሊያጠራጥራቸው እንደማይገባም ይጠቅሳሉ፤ 

ትልልቅ ፋብሪካ የመገንባት ሀሳብ ያላቸው ባላሀብቶችም 

ቢሆኑ ወደ ከተማዋ መጥተው ቢያለሙ ምንም አይነት 

የኃይል አቅርቦች ችግር እና የሌሎች መሠረተ ልማቶች 

ጉድለት እንደማይገጥማቸው በመጥቀስ ባለሃብቶች ወደ 

ከተማዋ እየመጡ ኢንቨስት እንዲደርጉ አጋጣሚውን 

ተጠቅመው ጥሪ አቅርበዋል። 

‹‹በተለይም በቆጂ ያበቀለቻችሁ አትሌቶች በከተማዋ 

የተዘረጋውን ምቹ የኢንቨስትመንት መሠረተ ልማት 

ተጠቅማችሁ አካባቢያችሁን ለማልማትና እዚህ ደረጃ ላይ 

ያደረሷችሁን ማኅበረሰቦች ለማስደሰት ያላችሁ ጊዜ አሁን 

ነው›› ሲሉ ከንቲባዋ መልእክት አስተላልፈዋል። 

 
 

 

በብርሃንና ሰላም ማተሚያ ድርጅት ታተመ 


